
第一章

少年游

垂杨门外，疏灯影里，上马帽檐斜。

紫陌霜浓青松月，冷炬火散林鸦。

酒醒起看西窗上，翠竹影交加。

跌宕歌词纵横，书卷不与遣年华。

阮郎归

美人消息隔重关，川途弯复弯。

沈沈空翠压征鞍，马前山复山。

浓泼黛，缓拖鬟，当年看复看。

只余眉样在人间，相逢艰复艰。

蝶恋花

昨夜梦中多少恨，细马香车，两两行相近。

对面似怜人瘦损，众中不惜搴帷问。

陌上轻雷听隐辚，梦里难从，觉後那堪讯。

蜡泪窗前堆一寸，人间只有相思分。

虞美人

碧苔深锁长门路，总为蛾眉误。

自来积毁骨能销，何况真红一点臂砂娇。

妾身但使分明在，肯把失颜悔。

从今不复梦承恩，且自簪花坐赏镜中人。

浣溪沙

六郡良家最少年，戎装骏马照山川，闲抛金弹落飞鸢。

何处高楼无可醉，谁家红袖不相怜，人间那信有华颠。





第二章

点绛唇

厚地高天，侧身颇觉平生左，小斋如舸，自许回旋可。

聊复浮生，得此须臾我。乾坤大，霜林独坐，红叶纷纷堕。

蝶恋花

满地霜华浓似雪，人语西风，瘦马嘶残月。

一曲阳关浑未彻，车声渐共歌声咽。

换尽天涯芳草色，陌上深深，依旧年时辙，自是浮生无可说，人间第一耽离别。

又

斗觉宵来情绪恶，新月生时，黯黯伤离索。

多夜清光浑似昨，不辞自下深深幕。

何物尊前哀与乐，已坠前欢，无据他年约。

几度烛花开又落，人间须信思量错。

又

百尺朱楼临大道，楼外轻雷，不间昏和晓。

独倚阑干人窈窕，闲中数尽行人小。

一霎车尘生树杪，陌上楼头，都向尘中老。

薄晚西风吹雨到，明朝又是伤流潦。





第三章

又

黯淡灯花开又落，此夜云踪，知向谁边着，频弄玉钗思旧约，知君未忍浑抛却。

妾意苦专君苦博，君似朝阳，妾似倾阳藿，但与百花相斗作，君恩妾命原非薄。

浣溪沙

掩卷平生有百端，饱更忧患转冥顽，偶听啼鴂怨春残。

坐觉无何消白日，更缘随例弄丹铅，闲愁无分泛清欢。

清平乐

垂杨深院，院落双飞燕，翠幕银灯春不浅，记得那时初见。

眼波靥晕微流，尊前却按凉州，拼取一生肠断，消他几度回眸。

浣溪沙

漫作年时别泪看，西窗蜡炬尚泛澜，不堪重梦十年间。

斗柄又垂天直北，官书坐会岁将阑，更无人解忆长安。

谒金门

孤檠侧，诉尽十年踪迹。残夜银釭无气力，绿窗寒恻恻。

落叶瑶欠佳狼籍，高树露华凝碧。

露点声疏人语密，旧欢无处觅。





第四章

苏幕遮

倦凭阑低拥髻，丰颊秀眉，犹是年时意，昨夜西窗残梦里，一霎幽欢，不似人间世。

恨来迟防醒易，梦里惊疑，何况醒时际。

凉月满窗人不寐，香印成灰，总作回肠字。

浣溪沙

本事新词定有无，斜行小草字模糊，灯前肠断为骓书。

隐几窥君新制作，背灯数妾旧欢娱，区区情事总难符。

蝶恋花

枭枭鞭丝冲落絮，归去临春，试问春何许。

小合重帘天易暮，隔帘阵阵飞红雨。

刻意伤春谁与诉，闷拥罗衾，动作经旬度。

已恨年华留不住，争知恨里年华去。

又

窗处绿阴添几许，賸有朱樱，尚系残红住。

老尽蓬雏无一语，飞来衔得樱桃去。

坐看画梁双燕乳，燕语呢喃，似惜人迟莫。

自是思量渠不与，人间总被思量误。

点绛唇

屏却想思，近来知道都无益，不成抛掷，梦里终相觅。

醒後楼台，与梦俱明灭。

西窗白，纷纷凉月，一院丁香雪。





第五章

清平乐

斜行淡墨，袖得伊书迹。

满纸相思容易说，只爱年年离别。

罗衾独拥黄昏，春来几点啼痕，厚薄不关妾命，浅深只问君恩。

浣溪沙

已落芙蓉并叶凋，半枯萧艾过墙高，日斜孤馆易魂销。

坐觉清秋归荡荡，眼看白日去昭昭，人间争度渐长宵。

蝶恋花

月到东南秋正半，双阙中间，浩荡流银汉。

谁起水精帘下看，风前隐隐闻箫管。

凉露湿衣风拂面，坐爱清光，分照恩和怨。

苑柳宫槐浑一片，长门西去昭阳殿。

菩萨蛮

回廊小立秋将半，婆娑树影当阶乱，高树是东家，月华笼露华。

碧阑干，十二都作回肠字，独有倚阑人，肠断君不闻。

(集林长短句是静安先生晚年自选入观堂集林中的二十三首词，多愁苦之作，少欢娱之词。)

